МӘГАРИФ   № 5, 2006
Гөлнур ИБРАҺИМОВА, 
Казандагы 49 нчы һөнәр училищесы укытучысы
ХЕЗМӘТЛЕ   КЕШЕ — ХӨРМӘТЛЕ   КЕШЕ
Безнең училищеда Татарстаннан гына тү​гел, күрше республикалардан килеп укучылар да бар. Алар татар телен төрле дәрәҗәдә белә.
Укучыларның сөйләм телен баету, дөрес язу күнекмәләрен үстерү, аңлап уку, сәнгатьле сөйләү осталыкларын арттыру максатыннан, алар үзләштерә торган һөнәр кысаларында класстан тыш чаралар уздырабыз. Игътибарыгызга тәкъдим ителгән КВН-дәресне урта мәк​тәпнең югары сыйныф укучылары белән дә уз​дырырга мөмкин. Әлеге чарага әзерлек бары​шында балалар аш-су остасы һөнәре турында өстәмә мәгълүмат туплый, сүзлек байлыгын арттыра, белем алуда өстәмә чыганаклардан файдаланырга өйрәнә. Дәрес уртача катлаулылыкта булганлыктан, аны татар телен начар бе​лүче яки рус телле балалар белән эшләгәндә дә файдаланырга мөмкин.
КВН-дәрес барышы.
Дәрес башында магнитофон язмасыннан «Ашкын, кешем!» җырының (Зөлфәт сүзләре, Л. Хәйретдинова көе) беренче куплеты тыңла​на. Тактага дәрес темасының беренче өлеше (Хезмәтле кеше — ...) языла. Астарак эпиграф урын ала:
Кеше җирдә торса торсын,
Эзе калсын тирән булып.
Үзе үлсә, эше калсын,
Мең яшәрлек имән булып.
(М. Җәлил)
Укучыларга дәреснең темасы һәм бурычла​ры әйтелә.
Җыр һәм шигырь юлларына игътибар юнәл​теп, Җирдә һәр кешенең нинди дә булса якты эз, кирәкле эш калдыруы, хезмәтнең тормыш​тагы әһәмияте турында укучыларга җиткерелә. Аннан соң беренче өлеше тактада язылган «Хезмәтле кеше... —» мәкаленең ахыры әйтте​релә. Дәреснең темасы дәфтәргә яздырыла.
Укытучы. Бүгенге дәрес башкаларыннан аерылып тора: без, ике командага бүленеп, сорауларга җавап бирербез, иҗади биремнәр үтәрбез. Әйдәгез, командаларның исемнәре белән танышыйк. (1 нче команда — «Тырыш​лар», 2 нче команда — «Уңганнар».)
Укытучы. «Һөнәр» сүзенең синонимнарын әйтегез. (Белгечлек, профессия, эш, хезмәт, кәсеп сүзләре дәфтәргә яздырыла.)
• Таблица белән эш.
Бирем. Мәкальләрне укып, мәгънәсен аң​латырга. «Хезмәт» темасына үзләре белгән мәкальләрне өстәп әйтергә.
1.    Һөнәрле кулда гәүһәр бар, Һөнәрсез кулда хәтәр бар.
2.    Тырыштан тир кипмәс, Ялкаудан чир китмәс.
3.    Һөнәр иясе бай булмас, бай булмаса да ач булмас.
4.    Эш сөйгәнне ил сөйгән.
5.    Эшчән бәхетне эшендә күрер, Ялкау бәхетне төшендә күрер.
(Мәкальләрне укыр алдыннан сүзлек эше үткәрелә.)
• «Кем күбрәк әйтер?» уены. (Һәр коман​да, чиратлап, үзләре белгән һөнәр исемнәрен әйтә.)
Укытучы. Һөнәрләр бик күп. Кайсын гына алсак та, аларның һәрберсе җәмгыятебез өчен бик кирәкле. Һөнәре булган, кулыннан эш кил​гән кешенең җирдә һәрвакыт үз урыны, үз юлы, үз һөнәр җимешләре була. Дөрес, без катлаулы заманда яшибез. Көннән-көн эшсез​лек, инфляция арта. Кем көчле, шул бай, тук, дибез. Ләкин бу алай түгел. Әгәр шулай уйла​сак, без киләчәкне матур, ямьле итеп күрә ал​мыйбыз, кулыбыздагы җимеш агачларын ко​рытабыз. Нинди генә чорда яшәсәк тә, без на​муслы хезмәт кешеләре булып көн итәргә тиешбез. «Тырышкан табар, ташка кадак ка​гар» дигән мәкаль һөнәр белгән һәр кешегә туры килә. Һөнәрегез булса, авырлыктан курыкмасагыз, эш яратсагыз, сез үзегезне иң бәхетле кеше дип саный аласыз.
• Интервью алу.
Алдан әзерләнгән башка төркем укучысы командаларга сораулар бирә.
— Исәнмесез. Исемегез ничек?
— Руслан.
— Сез нинди һөнәр үзләштерәсез?
— Аш-су остасы (повар) һөнәрен.
— Ни өчен бу һөнәрне сайладыгыз?
— Пешерергә һәм тәмле ашарга яратам.
— Сезгә уңышлар телим.
— Рәхмәт һ.б.ш.
Укытучы. Повар һөнәренә ия кеше фәннең һәр тармагын аз-азлап булса да үзләштерергә, икътисад, сәясәт, механика, медицина фәннә​реннән хәбәрдар булырга тиеш. Без фән, тех​ника, компьютер технологияләре алга киткән заманда яшибез. Шәһәрләрдә, район үзәклә​рендә көн саен яңа кафе, ресторан, барлар ачыла. Аларда эшләү өчен оста, алтын куллы, көн таләпләренә җавап бирерлек кадрлар кирәк. Туклану үзәкләренә тарихи исемнәр бирү гадәткә керде. Аларда әзерләнә торган ризыклар да шул тарихи чорны чагылдырыр​га, шул заман таләпләренә җавап бирергә тиеш. Димәк, тарихи мәгълүматларга ия бул​мый торып, заманча туклану үзәкләрендә эшләп булмый. «Повар» сүзен икенче төрле ничек әйтеп була? {Аш пешерүче, аш-су оста​сы, пешекче.)
• Сорауларга җавап бирү.
1. Нәрсә ул пешекче тизлеге?
2. Ни өчен пешекче кеше шәраб эчмәскә, тәмәке тартмаска тиеш?
3. Ни өчен пешекче бераз рәссам да булыр​га тиеш?
• Өйгә бирелгән эшне тикшерү (һәр коман​дага газета чыгарырга, реферат язарга, ши​гырь өйрәнергә бирелгән була. Үз команда​ларын яклап җавап бирәләр).
• Күңелле тәнәфес. Тамашачыларга сораулар.
1. Савытка иң беренче нәрсә салалар? (Күз.)
2. Суда нинди таш булмый? (Коры.)
3.  Кайсы шәһәрдә аш пешереп була? (Ка​зан.)
4.  Татарстанның кайсы шәһәрен табада кыздырып була? (Алабуга.)
Командаларга сораулар.
1.  Камыр кулга ябышмасын өчен нишләргә кирәк? (Уч төбенә көнбагыш мае сөртергә.)
2. Сөт ташымасын өчен нишләргә? (Кәстрүл кырыена көнбагыш мае сөртергә.)

3.  Чистартканда балык кулдан шумасын өчен нишлиләр? (Тоз сибәләр.)
4. Пешкәндә, итнең төсе ни өчен үзгәрә? (Иттә миоглобин була, пешкәндә ул таркала.)
5. Иске бәрәңгене пешергәндә, тәмлерәк булсын өчен, нәрсә өстәсәң яхшы? (Шикәр комы.)
Укытучы. Ә хәзер тәрҗемә буенча осталы​гыгызны тикшереп карыйк. (Бер үк текст тәкъ​дим ителә. Кайсы команда тизрәк башкарып чыгар? Эш беткәч, текст укыла һәм тәрҗемә ителә.)
• Кроссворд чишү. (Шакмакларга һөнәр исемнәрен язарга кирәк.)
1. Урман, кыр белән бәйле... (аучы).
2.  Күк йөзе белән бәйле... (очучы).
3.  Кибет белән бәйле... (сатучы).
4.  Чәчәкләр белән бәйле... (бакчачы).
5.  Мәктәп белән бәйле... (укытучы).
6.  Инә, җеп белән бәйле... (тегүче).

7.  Кәгазь, каләм белән бәйле... (язучы).
8.  Завод белән бәйле... (эшче).
Бәйгегә нәтиҗә ясала. Җиңүчеләргә «I дә​рәҗәле пешекче» дигән ясалма медаль тапшы​рыла.
